
    五月二二，傍天公致蔭，賜一个好天氣，會當一行四十名，來到七股的鹽埕。鹽埕闊茫茫，鹽山白爍爍，枝仔冰透心涼，也有相關產品的展示，擱有退休員工做解說，説明做鹽的過程和鹽埕的歷史，擱報阮看一寡實體的模型，嘛有人示範安怎踏水車，原來水車是愛兩人同齊踏，毋是輕可毋是好耍！
    中晝離開鹽埕，下晡坐船遊潟湖，五月的風清涼，舊曆初四的湧抵好！船頂的解說員真誠懇，加週邊的地理、環境、生態一一紹介。阮有斟酌聽，伊講：「等下船若靠岸，人行過防風林，道會看著沙洲，沙洲的對面道是台灣海峽。」伊即講煞，船嘛卜靠岸，落船的第一的感覺是嘴乾，先解決嘴乾的問題，即慢慢仔來欣賞風景。
企佇沙洲頂，想起解說員烏到發金的面，是長期和海風海湧拼輸贏的成績，對土地無蹧蹋無損斷，未用虛偽的字眼、未用彎曲的言詞，有古早台灣人的單純，擱有現代人的知識，值得呵咾！
返來的半路，我一直咧想『台灣海峽』即个名詞，一个熟似又擱生份的名詞，熟似的是：真久以前道捌佇課本讀著，生份的是：第一擺真真正正的看著。面對即爾壯麗的景色、友善的土地、無私的大海，心內一陣滾絞，浮出衝動的感動，面向大海感恩講出：佇予人遺忘的年代，你攏恬恬無講啥，用行動代替承諾，用堅心守護代替甜言蜜語，我是自嘆不如！
